
Quæxi aderivan tutti ä nazionale

Lega iniziâ e bandia da Maionabbo:

Solo Guacanagari ô l’ëa neutrale,

E do tutto contraio gh’ëa Caonabbo,

Perchè con patto mûtuo tale e quale

Sacro per lô ciù che a-i Rabbin ô sabbo,

Un ô zûava a Colombo e l’atro a-ô forte

Ojeda d’êse amigo fin ä morte.

Da lega intanto propagôu co-a fama

S’ëa un terribile fremito e fermento

A-e grande Antille, a-i isoe de Bahama,

E ne-i isoe do vento e sotto vento:

Là s’intoñan canzoîn, là se proclama

Un pronto e formidabile armamento,

Là se fan voti e sacrifizii a-i Dei,

Là orrende imprecazioîn a-i Europei.

Là fan piroge a-e speise de foreste

Semplici e dogge, e remme sode e lisce:

Là fan asciæ, piccossi e sciaccateste

O in legno færo, o in prie sode e massisce:

Là sciabbre larghe e dûe de parma e queste

Han un fî ch’ô menissa chi ô colpisce;

E là fionde, archi, lançe e frecce che han

Pe punta denti affiæ de pescio can.

Chi cö rocù e ô genipa in neigro o in gianco

Se tenze a pelle o se fa strisce o nei

A-a fronte, a-e masche, a-ô peto, ä pansa a-ô fianco

Pe mette ciù spavento a-i Europei:

Chi tia a-ô bersaggio, e colpî drito e franco

Coscì ô s’addestra i so nemixi vei,

E ô rie, se ô da in to segno, comme un sciollo,

Quæxi ô l’avesse dæto in t’un Spagnollo.

